
sþ. 637. Tillaga til þingsályktunar [349. mál]
um hert eftirlit með verðlagi, innkaupsverði og álagningu.

Flm.: Guðrún Tryggvadóttir.

Alþingi ályktar að fela ríkisstjórninni að gera ráðstafanir til þess að herða eftirlit með
verðlagi og álagningu. Sérstaklega verði fylgst með innkaupsverði erlendis til þess að tryggja
að tollalækkanir þær, sem ákveðnar voru með lögum nr. 3 og 4 1986 í tengslum við nýgerða
kjarasamninga, komi launþegum til góða.

Greinargerð.
Komið hefur í ljós að þær breytingar, sem gerðar voru á lögum um tollskrá í framhaldi

af nýjum kjarasamningum, hafa í sumum tilvikum ekki náð tilætluðum árangri i lækkun
vöruverðs og þar með ekki komið launþegum til góða eins og gert var ráð fyrir í samningum.
Ástæður virðast aðallega tvær, aukin álagning annars vegar og hækkun á innkaupsverði
erlendrar framleiðslu hins vegar.

Brýnt er að tekið verði á þessum atriðum nú þegar, aðhald aukið, Verðlagsstofnun efld
og eftirlit með verðlagi hert um allt land.


